
Pameran Foto Peace Corps A.S. Dibuka di Terengganu 

Pembantu Guru Bahasa Inggeris Fulbright berkongsi pengalaman di majlis perpisahan 

 

Duta A.S. ke Malaysia Paul W. Jones dan Timbalan Pengarah Unit Perancang Ekonomi Negeri 

Terengganu, Tuan Hj Tun Ahmad Faisal Tun Abd Razak, hari ini bersama-sama melancarkan An Enduring 

Bond, sebuah pameran foto khas yang meraikan ulang tahun ke-50 Peace Corps Malaysia. Pameran khas 

ini akan dipamerkan di Perpustakaan Negeri di Jalan Kemajuan Terengganu untuk beberapa minggu. 

Pembantu Guru Bahasa Inggeris (ETA) Fulbright bagi program tahun 2012 yang ditempatkan di sekolah-

sekolah di Terengganu juga hadir pada majlis ini, dan berkongsi pengalaman program pertukaran 

mereka.  Majlis ini juga menjadi majlis perpisahan rasmi kepada para ETA Terengganu kerana tugas 

mereka di Malaysia telah sampai ke penghujungnya.  Majlis perpisahan yang sama telah diadakan pada 

22 Oktober di Pahang dan Johor.  Program ETA bertujuan untuk memperkaya dan meningkatkan 

pengajaran Bahasa Inggeris di sekolah menengah dengan menyediakan penutur asli sebagai model yang 

juga boleh menawarkan maklumat dan pandangan mengenai masyarakat dan budaya Amerika. 

Dalam majlis itu Duta Besar Jones menyatakan, “Saya amat bangga melihat semangat Peace Corps terus 

hidup pada hari ini, di sini di Terengganu, melalui perkongsian bertenaga yang membawa graduan kolej 

Amerika yang bersemangat ke sekolah-sekolah untuk membantu mengajar bahasa Inggeris. 50 orang 

belia Amerika ini menyertai Program Pembantu Guru Bahasa Inggeris Fulbright di seluruh Malaysia, 

termasuk 17 di sini di Terengganu, belajar budaya dan bahasa Malaysia di samping membantu mengajar 

bahasa Inggeris dalam cara yang menyeronokkan dan kreatif. " 

Kisah luar biasa Peace Corps A.S. di Malaysia bermula 50 tahun yang lalu, apabila sekumpulan 36 rakyat 

Amerika yang masih muda tiba di Kuala Lumpur untuk membantu membangunkan Malaysia dan 

membina ikatan yang berkekalan antara rakyat kedua-dua buah negara.  Ini diikuti oleh ramai lagi rakyat 

Amerika, menjadikan program Peace Corps di Malaysia salah satu yang terbesar di dunia pada masa itu. 

Pameran ulang tahun ke-50 Peace Corps pertama kali dilancarkan di Sudut Lincoln di Perpustakaan Kuala 

Lumpur pada 12 April 2012.  Pameran itu telah mengembara ke Alor Setar, Kedah; Seberang Jaya dan 

George Town, Pulau Pinang, untuk Festival George Town, Bandar Melaka, Melaka, Kuantan, Pahang, 

serta Kuching, Sarawak. 

Di Semenanjung Malaysia, pameran itu akan pergi ke Johor dan Kelantan, manakala pameran di 

Malaysia Timur diadakan di Kuching untuk beberapa minggu sebelum bergerak ke Miri, dan Sabah. 

Untuk mendapatkan maklumat dalam talian mengenai ulang tahun ke-50 Peace Corps Malaysia: 

 

U.S. Embassy: http://malaysia.usembassy.gov/pcv_photoexhibit.html 

Peace Corps: www.peacecorps.gov/ 


